
Di grischun dals
tiradurs giuvens
Sonda proxima ha lieu a Trun il
Di grischun dals tiradurs giuvens
cun differentas concurrenzas. 5

Votaziuns ord optica
regiunala da Surmeir
Era Surmeir ha ditg in cler gea a
l’iniziativa cunter la birocrazia e
reglamentaziuns betg necessarias. 11 LA VOUSCH DA SURMEIR

Pradella d’inviern
be cun ün access

■ (anr/fa) La fracziun da Scuol
Pradella posseda ün access da la
vart schnestra da la val, sper las
ouvras electricas da las OEE via.
Quel access rumischa il cumün
da Scuol. I dà eir ün access da la
vart dretta da la val: La via da la
Punt da Lischana fin a Pradella
ha però chants stips chi sun per
part aint il god. Uschea daja qua
glatsch chi periclitescha il trafic.
Il plan general d’avertüra classi-
fichescha quista via sco via
champestra. Il cumün nun es di-
mena in dovair da tilla tgnair
averta d’inviern. Perquai ha de-
cis il cumün da Scuol da serrar la
via Punt Lischana–Pradella pel
trafic d’autos dürant l’inviern.
Cunter quista decisiun han pro-
testà divers proprietaris da cha-
sas a Pradella.

Champiunadi
mundial a Samignun
■ (anr/fa) Da l’on 1992 vaivan
inventà in Samignun l’indigen
Christian Metz e seis ami Peter
Larcher, tuots duos fich buns
skiunzs, üna nouva disciplina da
skis alpin: Pro l’uschenomnà
Synchro Ski vegnan duos
skiunzs parallelmaing giò dad
üna pista e la giuria valütescha il
stil, quant sincron d’eiran ils
movimaints. I dependa eir quant
svelt cha’ls singuls teams vegnan
giò da la costa. Las prümas con-
currenzas han organisà ils duos
inventaders sülla costa Musella
sper il cumün da Samignun.
Uossa tuorna il Synchro Ski dar-
cheu in Samignun: Als 10 favrer
vain realisà sülla costa Musella il
champiunadi mundial da quella
disciplina. Da la partida sun eir
teams indigens.

Portas aviertas
a Vargistagn

■ (dad) Suainter egna renovazi-
ùn mievla â l’ustreia a hotel Ca-
pricorns anvido la sonda passa-
da da vagnir a vurdar igls bietgs
renovos.Mo betgame egna run-
da da visitaziùn tras igl hotel a
tras las tgombras steva segl pro-
gram. Igl president digl cunzegl
da fundaziùn Hansjörg Hassler
ad igl manader da project Stefan
Forster ân tanieu egn pled ad ân
musso tge valeta ca que hotel â
par la regiùn. Ple tard en igls
giasts vagnieus caclignieus cun
egn menu digl nov team da tga-
dafiac. Egn oter highlight eara
Casper Nicca cun sia band c’ân
divertieu igls preschaints cun
rock rumantsch tocen aint an la
notg.

Dar dapli attenziun
a la cuntrada alpina
■ (anr/ld) Divers comités fan at-
tent a las nauschas consequenzas
da l’iniziativa dal pievel «Per met-
ter ina fin a la construcziun exces-
siva d’abitaziuns secundaras» che
vegn en votaziun ils11 da mars
proxim. Ier ha ina allianza d’ex-
ponents da las regiuns alpinas re-
cumandà da dir «Na» a quella ini-
ziativa che pertutga principalma-
in las regiuns da muntogna.

Spital sesepara da siu directur
Mutaziun ella direcziun dil Spital regiunal Surselva a Glion

DA MARTIN CABALZAR

■ Suenter strusch in onn sese-
para il Spital regiunal Surselva
da siu schef operativ Marcel
Baumann. Interimisticamein
vegn Konrad Widmer (Basilea)
a direger il spital. Sco quei ch’il
parsura dil Spital regiunal Sursel-
va Mathias Bundi ei s’exprimius
seigi semussau el decuors dils da-
vos meins «che las spetgas vicen-
deivlas ein buca vegnidas adem-
plidas, aschia che suprastonza e
schef operativ ein vegni alla con-
clusiun da seseparar en cunve-
gnientscha vicendeivla». Per ina
collaboraziun constructiva e pro-
ductiva muncavien el mument
semplamein las perspectivas en-
curaschontas, ha Mathias Bundi
detg a La Quotidiana. Bein hagi
Marcel Baumann saviu purtar el
menaschi ina part da sias ferme-
zias, per sias ideas hagi el denton
cattau memia pauc sustegn, ma-
negia Bundi. Il davos temps ha ei
dau bia mutaziuns persunalas ella

direcziun dil spital. Marcel Bau-
mann vegn a bandunar il spital
immediat. Naven da gievgia vegn
Konrad Widmer a surprender in-
terimisticamein la responsabla-
dad operativa pil spital. Konrad
Widmer (50) ei da professiun

miedi e presidiescha dapi l’en-
tschatta digl onn 2012 las Clini-
cas psichiatricas da Basilea ed ha-
gi acquistau grondas experienzas
da direger spitals. Sia incumbensa
principala ei cunzun da procurar
per ina bien clima dil menaschi.

La segirtad e la qualitad medici-
nala e da tgira dil spital seigien vi-
navon garantidas. Tut quitau ve-
gni la suprastonza a dar a la
tscherca d’in successur definitiv.

Suenter
strusch in onn
sto il Spital
regiunal Sur-
selva puspei ir
alla tscherca
d’in niev di-
rectur. LQ

En favur dalla selvaschina
La biara neiv pretenda empremas mesiras

DA HANS HUONDER / ANR

■ Dalla vart seniastra dil Rein
sisum la Surselva schai bia
neiv. Quellas relaziuns ein buc
in problem per la selvaschina
sch’ella ha ruaus. Per garantir
quei ruaus han la survigilonza
da catscha, ils catschadurs ed
igl Uffeci forestal da Sumvitg
priu las empremas mesiras.
Aschia ei vegniu repartiu sigl entir
intschess dalla vischnaunca ro-
dund 180 tablas d’informaziun.

Quellas orienteschan la populazi-
un, mo surtut ils viandonts ed
amitgs da turas ed excursiuns cun
gianellas, davart la situaziun
actuala. «La selvaschina drova us-
sa ruaus. Sche ses loghens da viver
vegnan disturbai ei quella impur-
tonta premissa per sia existenza
buca dada», di il guardiaselvaschi-
na Werner Degonda da Cumpa-
dials. Sco quei che la survigilonza
da catscha constatescha ha la sel-
vaschina ilmument aunc reservas,
mo ulteriura neiv e ferdaglia il

fevrer e mars savessen menar ad
ina situaziun difficila. «Nus ha-
vein buca las relaziuns d’avon treis
onns, mo tonaton stuein nus per-
sequitar seriusamein la situaziun.
Duess ei dar ulteriura neiv nova e
vegnir pli freid savessen las cundi-
ziuns per la selvaschina semidar
dramaticamein», puntuescha
Werner Degonda. Tenor el fa ei il
mument aunc buca da basegns da
pavlar la selvaschina en Surselva.

Il guardiasel-
vaschina Wer-
ner Degonda
discutescha
cun commem-
bers dalla
Secziun da
catschadurs
Greina ils
loghens nua
plazzar las ta-
blas d’infor-
maziun.

FOTO H. HUONDER

Dapli skis, dameins snowboard
Il sport da snowboard ella defensiva

■ (anr/gv) Ils onns 90 ha il
sport da snowboard caschu-
nau furori. Quei ein denton
tempi passati ed il sport batta
per sia reputaziun. Las scolas da
sport da neiv dumbran pli e pli
paucs scolars da snowboard e las
fatschentas da sport fan buca pli
gronda fatschenta cullas aissas.
Franco Tomaschett, il schef dalla
Scola da sport da neivMustér, ha
dumbrau ier 226 scolars da skis
e 17 da neiv. Ils dus menaders
dalla scola numnan differents
motivs per la digren. Il motiv

principal ei en scadin cass las
stentas dils producents da skis da
construir skis pli confortabels.
Quei ei reussiu ad els cul ski da
carving e reussescha actualmein
aunc dapli cun skis pli conforta-
bels ella neiv nova. Svanius ei era
il pli grond diember dallas uni-
uns da snowboard carschidas ils
onns ord la tiara sco bulius. Il
Surselva Skiteam ha strihau la
sparta snowboard da sia purschi-
da.

Culla producziun da novs skis ha il freeski remplazzau il snowboard.
FOTO G. VENZIN

«La qualitad medicinala e da tgira ei garantida»
Il Spital regiunal Surselva sesepara suenter strusch in onn da siu schef operativa Marcel Baumann

CUN MATHIAS BUNDI
HA MARTIN CABALZAR DISCURRIU

■ La suprastonza dil Spital regiunal
Surselva ed il schef operativ (directur)
Marcel Baumann ein secunvegni vi-
cendeivlamein da sligiar lur contract
da lavur. La Quotidiana ha vuliu saver
dapli ed ha intervistau il parsura dil
Spital regiunal SurselvaMathias Bun-
di davart las raschuns da quella mida-
da da directur suenter strusch in onn.

Banduna il CEO Marcel Baumann
suenter strusch in onn voluntaria-
mein il Spital regiunal Surselva ni eis
el vegnius relaschaus?

La suprastonza ed il CEO dil spital re-
giunal ein secunvegni suenter madira
ponderaziun da sligiar si il contract da
lavur cun il CEO Marcel Baumann, pia
ina cunvegna vicendeivla.

La suspensiun immediata lai denton
sminar ch’ei hagi dau differenzas in-
superablas. Ein quellas semanifesta-
das sin nivel operativ (menaschi) ni
strategic (suprastonza)?

Las differenzas ein sedadas denter il
schef operativ e la suprastonza dil spital
sco gremi strategic?
El decuors dils davos meins ha ei se-
mussau, che las pretensiuns vicendei-
vlas han buca saviu vegnir ademplidas.
Marcel Baumann ha saviu purtar en ina
part da sias fermezias el menaschi, ha
denton buc anflau ina cumpleina acco-
glientscha per l’execuziun da talas. Ord

quels motivs vesan ils pertuccai buca
pli perspectivas per ina collaboraziun
productiva.

Con aulta ei la premia da partenza
ch’il spital sto pagar al directur par-
tent?

Negina

Vus menziuneis che Marcel Bau-
mann hagi bein saviu purtar en
ina part da sias cumpetenzas,
hagi denton giu memia pauc
sustegn per sias ideas el menaschi

dil spital sez. Nua ha ei dau con-
flicts’

Sur dils detagls essan nus secunvegni da
buca dar informaziuns, e quei era ord
motivs da discreziun e schurmetg dallas
persunas.

Tgei midadas vegnan pridas en vesta?

Suenter ina analisa detagliada dils fatgs
vegnin nus lu a prender las decisiuns
necessarias.

Il CEO actual banduna il spital en
ina fasa ordvart difficila culla intro-
ducziun dil niev sistem da finanzia-
ziun. Ei quei buc in grond disavan-
tatg?

La garanzia da segirtad e qualitad ton
davart nossas purschidas medicinalas
sco era da tgira ei fetg buna e resta vi-
navon garantida. Cun la sligiaziun
transitoria ein era la cuntinuaziun e la
garanzia dil menaschi operativ ed ad-
ministrativ garantidas.

Eis ei buca stau difficil d’anflar d’in
mument sin l’auter ina persunalitad
che remplazza il directur partent?

Quei ei gest, igl ei buca sempel, denton
nus savein presentar ina fetg buna sli-
giaziun.

Il CEO ad interim Konrad Widmer
ei vegnius tscharnius cull’entschatta
digl onn 2012 sco niev president dil
cussegl administrativ dallas Clinicas

universitaras a Basilea. Con temps
vegn el insumma a saver metter a
disposiziun per direger il spital a
Glion?

Sur dalla incarica havein nus gia sedis-
curriu, ed era el ei dil meini da saver far
liber il temps necessari persuenter.

In da ses pensums principals seigi da
procurar per in bien clima da mena-
schi. Ha quel pitiu talmein sut il di-
rectur partent?

Negin commentari.

Il davos temps ha ei dau numerusas
mutaziuns tier directurs da spitals,
era el Grischun. Stat quei en con-
nex cul niev model da finanzia-
ziun?

Il post da CEO ei in post cun gronda
responsabladad e cumpetenzas. Sper il
fatg sil sectur da sanadad ha el era da
sedar giu cun damondas fetg sensiblas e
hanadas da persunal. Il CEO ei meins-
vart ina persuna fetg isolada e persula,
pia buc adina mo sempel d’agir en tut
ils fatgs.

Co quentan ins proceder tier l’elec-
ziun d’in niev schef operativ e cu
quentan ins che quel sappi suprender
sia nova incarica?

La procedura necessaria persuenter
vegn discussiunada proximamein el ra-
vugl dalla suprastonza cun trer neutier
igl usitau sustegn extern.

«La situaziun ei da persequitar seriusamein»
La biara neiv pretenda las empremas mesiras en favur dalla selvaschina

DA HANS HUONDER / ANR

■ A Sumvitg ein las empremas mesi-
ras d’urgenza en favur dalla selvaschi-
na vegnidas iniziadas la fin dall’jamna
vargada. Sigl entir intschess dalla vi-
schnaunca ei vegniu montau tablas
d’informaziun per ils viandonts ed en
singuls loghens ei vegniu derschiu
fraissens per porscher vivonda sup-
plementara alla selvaschina. Sco quei
ch’il guardiaselvschina Werner Degonda
da Cumpadials di ei la stuaziun (aunc)
buca da cumparegliar cun igl unviern ex-
traordinari 2008/09: «Igl atun vargau ha

ei dau pli tard neiv aschia che la selva-
schina ha saviu spargnar – en cumpare-
gliaziun cun igl unviern 2008/09 – ro-
dund inmeins pli ditg sias reservas. Ultra
da quei havein nus giu entochen ussa
paucs dis cun fetg bassas temperaturas.
Avon treis onns era la selvaschina con-
fruntada da quei temps gia pli che dus
meins cun bia neiv e temperaturas bassas
ed haveva cheutras meins reservas da
gras.»WernerDegonda constatescha che
la selvaschina dispona il mument da bu-
nas reservas. En consequenza da fleivle-
zia seigien paucs animals curdai ento-
chen ussa.

Giudicau la situaziun
Dacuort ei la survigilonza da catscha
dalla Surselva seradunada a Glion per
discutar davart la selvaschina en connex
cun la biara neiv ch’ei curdada el de-
cuors dallas davosas tschun jamnas. A
quella sentupada ei vegniu constatau
che las valladas encunter sid, pia Val S.
Pieder, Lumnezia, Val Sumvitg e Val
Medel, han pli pauca neiv e consequen-
tamein relaziuns d’unviern normalas
per da quei temps. Pli fetg ha ei neviu
dalla vart seniastra dil Rein. El territori
da Trun entochen al cunfin dil district
dil Glogn pon tscharvas e cavreuls me-

demamein dar il damogn il mument sin
fundament dalla situaziun da neiv, re-
spectivamein dalla vivonda avon maun.
Perencunter ei la situaziun per las
tscharvas difficila el territori da Sumvitg
entochen ella Val Tujetsch. «Il problem
ei il spazi da viver, respectivamein las
biaras surfatschas aviartas cun pauc pro-
tecziun da vesida per la selvaschina», di
Werner Degonda. Sigl intschess dalla
vischnaunca da Sumvitg sin ina altezia
da 1000 entochen 1300 meters sur mar
sesanflan il mument denter la Val Mu-
linaun e La Tieua rodund 80 tscharvas.
Quei territori vegn cunfinaus engiu-
viars cun la via cantunala ed il trassé dal-
la Viafier retica, ensiviars cun ina cozza
da neiv d’entochen 1,5 meters. «Gest
per quei motiv ei il ruaus dalla selvaschi-
na en quei territori pli impurtonts che
pavel», accentuescha Werner Degonda.
La situaziun vegn persequitada ussa se-
riusamein: «Sin fundament dalla situa-
ziun actuala lein nus buc ignorar ils pro-
blems. Igl unviern sa aunc cuzzar fetg
ditg e temperaturas bassas sco era neiv
nova el decuors dil fevrer savessen ca-
schunar ina situaziun dramatica.»

Empremas mesiras
Sin fundament dallas relaziuns actualas
ei vegniu priu empremas mesiras a Sum-
vitg. Aschia ein meidias construidas el
decuors dalla stad cun fein da plirs mises
vegnidas aviartas. Quei ei succediu l’en-
tschatta schaner. Las meidias porschan
pavel alla selvaschina e cheutras resta ella
en regiuns pli aultas. En entelgientscha
cun igl Uffeci cantunal per catscha e pes-
ca ei vegniu decidiu da laschar producir
180 pals cun tablas per aschia saver in-
formar ils viandonts el territori pertuc-
cau davart la situaziun. Las tablas portan
duas differentas informaziuns: «Selva-
schina en pitgira – buca serender el ter-

ritori» e «Selvaschina en pitgira – restei
sin via e menei vies tgaun en corda». En
collaboraziun cun commembers dalla
Secziun da catschadurs Greina ein las ta-
blas vegnidas montadas ils davos dis en
loghens da partenza a turas da skis, ex-
cursiuns cun gianellas, sper loipas e sen-
das da viandar d’unviern. Plinavon ei
vegniu derschiu el territori da Pigniu e
Runcaglia plirs fraissens entras igl uffeci
forestal. Quellas plontas duein porscher
empau vivonda alla selvaschina e tener
ella el liug. «Tenor niesmanegiar fa ei bu-
ca da basegns d’endrizzar loghens cun
pavel il mument. Tals loghens ensiaran il
problem da concentraziuns cun conse-
quenzas negativas. Cheutras havess la
selvaschina era ulteriur squetsch e leutier
sperdita d’energia», accentuescha Wer-
ner Degonda.Pliras tscharvas sesurveschan da vivonda d’ina plonta derschida. FOTOS H. HUONDER E MAD

Rodund 180 tablas d’informaziun ein vegni-
das repartidas ils davos dis sin intschess
dalla vischnaunca da Sumvitg.


